
Section III
DEEPENING STRUCTURAL CHANGES DUE TO WIDE 

IMPLEMENTATION OF “GREEN” ECONOMY

ИНКЛЮЗИВ ИҚТИСОДИЙ 
ЎСИШ: НАЗАРИЯ, МУАММО 
ВА УЛАРНИНГ ЕЧИМЛАРИ

Тангрибердиев Сулаймон Камилжонович
Ўзбекистон Республикаси Вазирлар Махкамаси ҳузуридаги 

Прогнозлаштириш ва макроиқтисодий тадқиқотлар институти 
мустақил тадқиқотчиси

Ўтган даврлар мобайнида жаҳондаги иқтисодий ҳолатда қатор ўзгаришлар рўй берди, жаҳон иқтисо-
диёти секин бўлса-да, ўсишга эришди.

Бироқ қашшоқлик ва тенгсизликни қисқартириш бўйича кенг кўламли вазифалар ижроси амалга 
ошмади ёки кечикмоқда, яъни бугунги кундаги эришилган иқтисодий ўсиш аҳолининг реал турмуш дара-
жасини акс эттирмайди ҳамда ривожланаётган давлатлардаги аҳоли ўртасидаги тенгсизликни қисқар-
тириш бўйича самарали чораларни рағбатлантирмайди.

Шу билан бирга, халқаро майдондаги кузатилаётган иқтисодий ноаниқликлар, глобал занжирдаги 
узилишлар, Сovid-19 пандемияси оқибатларини юмшатиш, иқлим ўзгариши ҳамда халқаро майдондаги 
кучайиб бораётган иқтисодий хатарлар инклюзив ўсишни таъминлаш заруриятини янада оширмоқда.

Инклюзив иқтисодий ўсишни таъминлаш эса аҳоли даромаларини ва бандлигини оширишдаги 
муаммоларни самарали ҳал этишга имкон беради.

Шу даврга қадар иқтисодий ислоҳотларни амалга оширишнинг асосий шарти сифатида унумдорлик 
ҳамда самарадорлик ошишига эришиш бўлган бўлса, бугунги кунда инклюзивликни таъминлашни ҳам 
ҳисобга олиш кун тартибидаги асосий масала эканлигини кўрсатмоқда, яъни барқарор инклюзив иқти-
содий ўсишни таъминлаш муҳим вазифа сифатида намоён бўлмоқда.

Иқтисодий ҳамкорлик ва тараққиёт ташкилоти инклюзив ўсишни аҳолининг барча қатламларига 
имкониятларни яратиш, жамият фаровонлигини таъминлаш учун моддий ва номоддий бойликларни 
адолатли тақсимлаш билан иқтисодий ўсиш деб тушунтиради [1].

Жаҳон банки эса барчани қамраб олган ва аҳолининг иқтисодий ўсишга ўз ҳиссасини қўшишига 
ҳамда фаровонлик учун фойдаланишига имконият яратишни инклюзив ўсиш деб изоҳлайди [2].

Осиё тараққиёт банки – барчани қамраб олган ўсиш бўлиб, нафақат янги иқтисодий имкониятларни 
яратиш балки имкониятлардан тенг фойдаланишга доступ бериш, айниқса аҳолининг заиф қатламла-
рига деб тариф беради [3]. 

Бирлашган миллатлар ташкилотининг тараққиёт дастури барчани қамраб олган ўсиш бўлиб, қоида 
тариқасида иқтисодий ўсиш барча учун фаровонликни таъминлаш деб келтиради [4]. 

Халқаро молия корпорацияси фаровонлик ва имкониятларни кенг тақсимлаш билан иқтисодий 
ўсишда барчани қамраб олишдир ва бу ўсиш барқарор ва кенг қатламни ичига олади, барча ишчи кучини 
самарадорлигини намоён қилади ва бозор ва ресурсларга тенг имконият яратишни таъминлайди ҳамда 
аҳолининг заиф қатламларини ҳимоя қилади [5].

Инклюзив ривожланиш концепцияси, Чикаго профессори Р.Коз томонидан ишлаб чиқилган ижти-
моий инновацияларни классик бўлмаган иқтисодиёт воситалари билан бирлаштирадиган институ ционал 
ривожланиш сиёсати гипотезасининг асосидир [6].

Инклюзив ривожланиш контсепцияси, Гарвард профессори А.Сеннинг инсон эркинликларини ривож-
ланиши, шу жумладан шахсий даромадларининг ўсишига ёрдам берадиган жараён сифатида кўриб 
чиқади [7]. У ривожланиш эркинлигини беш тоифага ажратади: сиёсий эркинлик, шаффофлик, хавф-
сизлик, иқтисодий имкониятлар, ижтимоий имкониятлар.

Тенгсизликка оид хавф-хатарлар инклюзив ривожланиш соҳасига 2014 йилдаги Давос форумида 
“Гилотинни эсланг” кенгаши билан бирга кириб келди [8]. Оксфорд очарчилик ёрдам қўмитаси (Oxford 
Committee for Famine Relief) биринчи бўлиб дунё тартибига таҳдид сифатида тенгсизликка жиддий 
эътибор қаратиш зарурлигини айтди. Париж Иқтисодиёт мактаби профессори Т.Пикетти ва америкалик 

иқтисодчи Ж.Стиглитс (Колумбия университети) тенденциялари ва тенгсизлик омиллари бўйича олиб 
борилган изланишлар энг катта оммавий ва илмий резонансга сабаб бўлди.

Юқорида келтирилган инклюзив иқтисодий ўсиш бўйича ўрганишлар ва тадқиқотлар натижалари 
таҳлили шуни кўрсатмоқдаки, мамлакатда айнан шу ўсиш усулини жорий қилиш камбағалликни қисқар-
тиришга хизмат қилади.

Инклюзив ва барқарор иқтисодий ўсишга эришиш орқали камбағалликни икки баробарга қисқар-
тириш, иқтисодиётда рақобатни таъминлаш, тадбиркорлик субъектларига тенг шароитлар яратиш, 
айниқса кичик бизнесни ривожлантиришни қўллаб-қувватлаш ва зарур шароитлар яратиш, бозор 
муносабатларига тўлақонли ўтишни жадаллаштириш, миллий иқтисодиётнинг рақобатбардошлигини 
ошириш, хусусий инвестицияларга кенг йўл очиб бериш орқали аҳоли бандлигини таъминлаш, аҳоли 
турмуш даражасини ошириш асосий устувор вазифалар ҳисобланади.

Келгуси 5 йилдаги асосий мақсадлардан бири бу – мамлакатимизда барқарор ва инклюзив иқти-
содий ўсишни таъминлаш натижасида аҳоли жон бошига даромадларнинг ҳозирги 1 980 доллардан 
2025 йилда 2 500 доллар ва 2030 йилда 4 200 доллардан юқори даражада бўлишига эришиб, Жаҳон 
банки таснифи бўйича юқори ўрта даромадли (upper-middle income) мамлакатлар қаторига кириш бўлиб 
ҳисобланади.

Иқтисодиётни ривожлантириш, шу жумладан камбағалликни қисқартириш ва узоқ муддатли барқарор 
иқтисодий ўсишнинг пойдеворини яратиш мақсадида ишсиз аъзолари бор оилаларга, “Темир дафтар”, 
“Аёллар дафтари” ва “Ёшлар дафтари” йўлга қўйилди ва шу аснода манзилли ишлашга ўтилди ва уларга 
шуғулланиш учун имкониятлар янада кенгайтирилди, яъни:

● тадбиркорлик ва ўзини ўзи банд қилиш фаолиятини бошламоқчи бўлган ишсиз, шу жумладан 
“Темир дафтар”, “Аёллар дафтари” ва “Ёшлар дафтари”га киритилган фуқароларга фаолия-
тини бошлаш учун керак бўлган асбоб-ускуна, меҳнат қуролларини харид қилиш учун 7 миллион 
сўмгача субсидиялар ажратилиши амалиёти йўлга қўйилди;

● деҳқончилик билан шуғулланиш учун, шу жумладан янги ўзлаштирилган, лалми, фойдаланилма-
ётган ер майдонларида 0,1 гектардан 1 гектаргача ер ажратилиши механизми киритилди;

● ижтимоий ҳимояга муҳтож болаларнинг таълим олиши ва касб эгаллашига кўмаклашиш, оғир 
касалликка чалинган болаларни даволаш мақсадида Болаларни қўллаб-қувватлаш фонди 
ташкил этилди;

● берилган ерларни ўзлаштириш учун (ер ҳайдаш, уруғ, кўчат харид қилиш ва бошқалар) субсидия 
ажратилиши йўлга қўйилди.

Қисқа қилиб айтганда, эҳтиёжманд оилаларга деҳқончилик ва қизиқиши бўлган касблар билан 
шуғулланишга кўмаклашиш тизимини йўлга қўйилди. 

Халқимизнинг эркин ва фаровон, қудратли Янги Ўзбекистонни барпо этиш бўйича хоҳиш-иродасини 
рўёбга чиқариш, ҳар бир фуқарога ўз салоҳиятини ривожлантириш учун барча имкониятларни яратиш, 
соғлом, билимли ва маънавий баркамол авлодни тарбиялаш, глобал ишлаб чиқаришнинг муҳим бўғи-
нига айланган кучли иқтисодиётни шакллантириш, адолат, қонун устуворлиги, хавфсизлик ва барқарор-
ликни кафолатли таъминлаш мақсадида, “Янги Ўзбекистон” тараққиёт стратегиясини амалга ошириш 
жараёнида орттирилган тажриба ва жамоатчилик муҳокамаси натижалари асосида ишлаб чиқилган 
“Ўзбекистон–2030” стратегияси қабул қилинди. 

Юқорида баён қилинган фикр ва мулоҳазалардан келиб чиқиб, инлюзивликнинг хусусиятларини 
якунда икки асосий натижа билан кўриш мумкин:

биринчидан, ҳар бир фуқаронинг индивидуал хусусиятларини инобатга олган ҳолда аҳолини даро-
мадли меҳнат фаолиятига жалб этилиши;

иккинчидан, ҳар бир фуқаронинг ҳаёт фаолиятининг асосий эҳтиёжларини қондириш учун имко-
ниятларга эга бўлиши (озиқ-овқат, сув, кийим-кечак, соғлиқни сақлаш, турар жой, таълим ва энергия 
ресурслари).

Инклюзив ўсиш ёндашуви узоқ муддатли истиқболни назарда тутади, чунки асосий эътибор кам-
бағал ва даромади кам аҳоли гуруҳларининг турмуш даражасини ошириш учун имконият яратиш ва 
қўллашга қаратилган.

Аҳоли даромадларини ва бандлигини ошириш ҳамда тадбиркорликни ривожлантириш, яъни маҳал-
лаларда оилалар даромадини ошириш учун аҳоли томорқаларидан самарали фойдаланиш, микро ва 
кичик лойиҳаларни амалга ошириш орқали инклюзивликни таъминлашда муҳим аҳамият касб этмоқда.

